
છપ્પો. - સમસ્યા



ઘરે અંગ રાય ને રંક, રંક રાજાશો દીસે;

શોભે શાહ સુલતાન, માન પામે મન હીસે;

એક વસાને જન, કરું હું લક્ષ વસાનો;

મૂજ રીસથી બને, માનવી અધ ટકાનો;

જે ઢાંકણ સહુ જગ વિષે, રુપ સમારે તાહરુ;

અમો સમારું તેહને, નામ સમજી લ્યો માહરું.  ૩૬



ચોપાઈ.



અરસ પરસ ઓળખિયા બેય, ભાગ્યો મનતણો સંદેહ;

હરખ બેઉના મનમાં થયો, રાજા પરિયટ પાસે ગયો.  ૩૭

આ વેળા તે શું છે કાજ, એકલા કેમ આવ્યા મહારાજ;

નહિ સાથે હસ્તી ઘોડલા, નહિ સાથે પાવક જોડલા. ૩૮

રુપ અનૂપમ કોમળ જાત, કાળી અંધારી માજમરાત;

સુણ રે પરિયટ રાજા કહે, કહું સંદેહ તે મનમાં લહે.  ૩૯

નગરચર્ચા જોવા આવિયો, માટે સાથે નથિ કો લાવિયો;

સંદેહ એક ઉપન્યો છે મુને, તે માટે પૂછું છું તુંને.  ૪૦

મધ્ય નિશાએ કેમ આવિયો, શા કાજે કોનાં લાવિયો;

મધરાતે તું બેઠો ધૂવે, બીક કોની મનમાં નવ જૂવે. ૪૧

સાચી વાત કહેને આજ, લેશ માત્ર નવ રાખિશ લાજ;

પરિયટ કહે સાંભળીએ રાય, એ સમજી લેજો સમસ્યાય.  ૪૨

કહું સમસ્યા તે મનમાં ધરો, સુણી વાત ને પાછા ફરો.



છપ્પો.-સમસ્યા.



લિયે લંક લપટેણ, ઠેઠ નહિ રામ જ રાવણ;

હરણ સીતને નામ, કામ નહિ પતિત રાવણ;

હણ્યા કૌરવ જે વીર, વીર મન જો તું વિચારી;

કામિનીને મન નેહ, ન શોભે તેવણ નારી;

એક દંતધાવનની બે કરો, તેના નામે નામ છે;

નવસેં નવાણું પૂર્યાં હરી, તેહ સમારણ કામ છે.  ૪૩

